Коми Республикаса Юралысь дорӧ республиканскӧй йӧзлӧн шыӧдчанінын «Рытья приём» выль проект отсалас сетны юридическӧй отсӧг уджалысь гражданалы да том йӧзлы.

Та йылысь висьталіс учреждениеса директорлысь могъяс олӧмӧ пӧртысь Ирина Корепанова. Олысьяслы дон босьттӧг юридическӧй отсӧг сетӧмын проект вӧзйысьӧн лоис Коми Республикаса Юралысь Вячеслав Гайзер.

«Олысьяслы отсӧг сетӧм, сы лыдын и юридическӧй — Коми Республикаса Юралысь дорӧ йӧзлӧн шыӧдчанінын шӧр туйвизьяс пиысь ӧти. Быд вежон миян дорӧ локтӧны уна дас йӧз асланыс мытшӧдъясӧн да юалӧмъясӧн. Дон босьттӧг консультацияяс сетӧны кыдзи миян уджъёртъяс — адвокатскӧй бюроса адвокатъяс да юристъяс, сы лыдын нималана «Телезащитник» Роман Койдан, сідзи и миян штатса уджалысьяс. Но водзынджык приём вылӧ позьӧ вӧлі веськавны сӧмын уджалан лунъясӧ да уджалан кадӧ. Сы вӧсна миян дорӧ оз вермыны вӧлі шыӧдчыны уджалысь граждана. Стӧч та могысь ми примитім решение пыртны уджӧ «Рытъя приём» проект, мый веськыда сетӧ колана отсӧгсӧ уджавны вермысь йӧзлы, кодъяслӧн абу позянлуныс участвуйтны уджалан кадӧ нуӧдӧм мероприятиеясын. Позьӧ шуны, мый тайӧ «Юридическӧй клиника» проектлы водзӧ нуӧдан удж», - гӧгӧрвоӧдіс Ирина Корепанова.

Учреждениеса юрнуӧдысь висьталіс, мый 2015 во чӧжӧн планируйтӧны нуӧдны 11 рытъя приём: «Медводдза кык приёмыс лоӧ юридическӧй, на отсӧгӧн олысьяс босьтасны консультацияяс. Мӧд кварталас рытъя приёмсӧ кутасны нуӧдны йӧзлысь дзоньвидзалун видзан специалистъяс, а темаяснас лоасны лекарствоясӧн могмӧдӧм да семья планируйтӧм. Коймӧд да нёльӧд кварталъяссӧ сиасны велӧдчан темалы, социальнӧя могмӧдӧмлы да оланін да коммунальнӧй овмӧслы».

И. Корепанова уськӧдіс тӧд вылӧ, мый учреждениеса база вылын, кыдзи и водз, позьӧ босьтны дон босьттӧг юридическӧй консультация. Водзвыв гижӧдчӧмӧн гражданаӧс дон босьттӧг примитӧны опыта адвокатъяс  - Роман Койдан да Юрий Строганов, а сідзжӧ юрист Галина Кузнецова. Ставнас 2014 во чӧжӧн Коми Республикаса Юралысь дорӧ йӧзлӧн шыӧдчанінын юридическӧй консультация босьтісны 1344 морт.
